
Аннотация. Ушбу мақолада озиқ-овқат саноати корхоналарида иқтисодий 
салоҳиятдан самарали фойдаланишнинг назарий асослари ёритилган, иқтисодий 
салоҳият унсурларидан бири сифатида инновацион салоҳиятдан фойдаланиш 
кўрсаткичлари таҳлил қилинган, озиқ-овқат саноати корхоналарида иқтисодий 
салоҳиятдан самарали фойдаланиш бўйича  таклифлар берилган. 

Калит сўзлар: озиқ-овқат саноати, иқтсодий салоҳият, инновацион салоҳият, 
ҳудудий салоҳият, иқтисодий салоҳиятдан самарали фойдаланиш. 

 Abstract. This article highlights the theoretical foundations of the effective use of the 
economic potential at food industry enterprises, analyzes the indicators of the use of innovative 
potential - as one of the elements of economic potential, offers proposals for the effective use of the 
economic potential of food industry enterprises. 
 Key words: food industry, economic potential, innovation potential, regional potential, 
efficient use of economic potential. 

 
Кириш 
Маълумки, инсон ҳаётининг ривожланиши, унинг саломатлиги,  унумли меҳнат 

қилиш қобилияти аввало, истеъмол қилинаётган озиқ-овқат  маҳсулотларига, унинг 
тўйимлилиги ва турли хил минералларга бой эканига чамбарчас боғлиқ. Ушбу 
боғлиқлик мамлакатда доимий равишда озиқ-овқат маҳсулотлари таъминоти 
масаласининг бирламчи аҳамиятини назарда тутган ҳолда  халқнинг кундан-кунга 
ошиб бораётган эҳтиёжларини мунтазам қондириб боришни тақозо қилади. Жамият 
тараққиётининг ҳар бир босқичида давлат иқтисодий тараққиёт шарт-шароитларидан 
келиб чиқиб ўзининг озиқ-овқат сиёсатини олиб боради.  

Ўзбекистон Республикаси Вазирлар Маҳкамасининг 2018 йил 25 ноябрдаги 866-
сон Қарорига асосан “Республика аҳолисини асосий турдаги озиқ-овқат 
маҳсулотларига бўлган эҳтиёжини кафолатли таъминлаш, ички ва ташқи бозорларга 
узлуксиз маҳсулот етказиб бериш юзасидан тизимли мониторинг олиб бориш ва 
назоратни йўлга қўйиш ҳамда нарх-наволар асоссиз ўсиб кетишига йўл қўймаслик 
мақсадида 2019 йил 1 январдан бошлаб ички истеъмол бозорининг ижтимоий 
аҳамиятга эга асосий турдаги озиқ-овқат маҳсулотлари билан таъминланиши 
даражасини ушбу маҳсулотларни ишлаб чиқариш, экспортга юбориш ва импортдан 
келтириш ҳажмларини ҳисобга олиб озиқ-овқат ресурсларини ишлаб чиқариш ва 
ишлатишнинг прогноз кўрсаткичлари орқали баҳолаш тартиби жорий этилиши” [1] 
белгиланди. 

Озиқ-овқат саноати корхоналари фаолиятининг муваффақиятли бўлиши ҳозирги 

шароитда бевосита мавжуд иқтисодий салоҳиятдан самарали фойдаланиш билан 
боғлиқ.  

Мазкур илмий мақолани ёзишдан мақсад Бухоро вилоятидаги озиқ-овқат 
саноати корхоналарида мавжуд иқтисодий салоҳиятдан самарали фойдаланиш 
имкониятларини тадқиқ қилиш ҳисобланади. Мазкур вазифадан келиб чиққан ҳолда 
ишнинг олдига қуйидаги вазифалар қўйилди: 

- иқтисодий салоҳият ва озиқ-овқат саноатининг ривожланиши билан боғлиқ  
тушунчаларни илмий-назарий  жиҳатдан таҳлил қилиш; 

- озиқ-овқат саноати корхоналарига инновацион жараёнларни жорий этиш 
йўналишларини  ёритиб бериш; 

 - мамлакатимиз ва унинг ҳудудларида ва озиқ-овқат саноатининг ривожланиши  
ҳолатини баҳолаш; 

- иқтисодий салоҳиятдан фойдаланишни баҳолаш жараёнларини услубий 
жиҳатдан такомиллаштиш  йўналишларини таклиф этиш; 

- Бухоро вилоятидаги озиқ-овқат саноати корхоналарининг мавжуд салоҳиятдан 
самарали фойдаланиш бўйича тавсиялар бериш.  

Салоҳият кўп қиррали ва комплекс тушунча бўлиб, у ишлаб чиқариш жараёни, 
ташкилий-иқтисодий шароитлар ва корхоналарнинг иқтисодий  имкониятларини 
кўрсатувчи асосий кўрсаткич ҳисобланади. Ҳудудий озиқ-овқат саноати 
корхоналарида мавжуд иқтисодий  салоҳиятидан фойдаланиш самарадорлигини 
ўрганиш ҳозирги кундаги долзарб муаммолардан  бири ҳисобланади. 

Мавзуга оид адабиётлар таҳлили 
Ҳар бир мамлакатнинг асосий  мақсади иқтисодий ўсишни таъминлаш экан, 

бунда бевосита мавжуд иқтисодий салоҳиятни баҳолаш ва ундан самарали 
фойдаланишни таҳлил қилиш, фойдаланилмаётган имкониятларни  аниқлаш 
иқтисодиёт олдида турган  долзарб вазифалардан бири ҳисобланади. Саноат 
корхоналарида, жумладан озиқ-овқат саноатида мавжуд иқтисодий салоҳиятдан 
самарали фойдаланиш масалалари кўплаб иқтисодчи олимлар томонидан атрофлича 
ўрганилган.  

Иқтисодчи олим Ш. Шодмоновнинг фикрига кўра жамиятнинг ишлаб чиқара 
билиш қобилияти иқтисодий салоҳият деб аталади. Бу қобилият ишлаб чиқариш 
ресурслари миқдори ва сифати билан белгиланади, яратилган маҳсулот ва хизматлар 
миқдори билан ифода этилади. Иқтисодий салоҳият эришилган ва бўлғуси салоҳият 
кўринишларида бўлади. Эришилган салоҳият – амалда ишлатилган салоҳият бўлиб, 
муайян ишлаб чиқариш даражасини билдиради, лекин бу салоҳиятнинг ишлатилмаган 
имкониятларини билдирмайди. Бўлғуси салоҳият шу имкониятларини ҳисобга олган, 
тўла-тўкис ишлатилмаган салоҳиятдир. Бўлғуси салоҳият ресурслардан максимал 

даражада фойдаланишни тақазо этади [2]. 
Илм-фан салоҳияти – илм-фанга хизмат қилувчи моддий ва инсоний ресурслар, 

фан эришган даражадир. Унинг уч асосий унсури мавжуд: жамланган илмий 
маьлумотлар, илм-фан аҳли, илм-фаннинг моддий базаси. Биринчи унсур илмий 
кашфиётлар, янги кашфиёт учун хизмат қилувчи билимлар мажмуасидан иборат. 
Иккинчи унсур илмий-педагогик ходимлар ва уларнинг касбий маҳорати ва 
билимдонлигини қамрайди. Учинчи унсур илм-фан ихтиёридаги моддий ресурслар 

(бино, илмий ускуна, жиҳозлар, илмий асарлар, дарсликлар, ҳар хил тадқиқот 

асбоблари кабилар)дан ташкил топади. Илм-фан салоҳиятини унга сарфланган 
маблағлар (жумладан, инвестиция ҳам) ва илмий педагогик кадрлар сони ва малакаси 
белгилайди. Уни самарали ишлатиш ишлаб чиқариш натижасига қараб аниқланади [3]. 

Россиялик иқтисодчи олим В.С.Немчинов саноат ишлаб чиқариши  ўсишининг 
ресурс имкониятларини тавсифловчи “кенгайтирилган ишлаб чиқариш салоҳияти” 
тушунчасини ўрганиб, ялпи иқтисодий салоҳият -  барқарор иқтисодий ўсишни 
таъминлашга йўналтирилган,  иқтисодиётда мавжуд бўлган барча ресурсларнинг 
умумий сифат ва миқдорий тавсифлари ҳажми ва улардан фойдаланиш даражаси 
билан бевосита боғлиқ деган фикрларни билдирган [4]. 

В.Д. Никифорованинг фикрига кўра, иқтисодий салоҳият  миқдори шартли 
равишда икки гуруҳга ажратилган  кўрсаткичлар билан аниқланади: 

1.Қиймат  ва натурал кўринишда ифодаланадиган мутлоқ кўрсаткичлар;  
2. Иқтисодий салоҳиятнинг нисбий  кўрсаткичлари [5]. 
Саноат корхоналарини барқарор ривожланиши корхона  салоҳиятининг 

яратилиши ва унда тўлиқ фойдаланиш билан боғлиқ. Корхоналарнинг асосий вазифаси 
рақобатчилар олдида ўзининг етарли даражада афзаллигини таъминлаш ва ўзининг 
салоҳиятини рақобатчиларга нисбатан юқорироқ даражада ошириш ҳисобланади [6].   

Саноат корхоналарининг мавжуд иқтисодий салоҳиятини баҳолашни амалга 
оширишда саноат ишлаб чиқаришининг жорий ҳолати, инфратузилманинг 
ривожланганлик даражаси, ишлаб чиқариш муҳити, ахборот технологияларидан 
фойдаланиш даражаси, корхонанинг кадрлар салоҳияти, маркетинг салоҳияти ва 
молиявий ресурслари ўрганилади [7].  

Ҳудудларда мавжуд иқтисодий ресурслардан фойдаланиниш бўйича профессор 
Д.В. Тростянский “Мавжуд ресурслардан самарали фойдаланган ҳолда ҳудудларда 
саноатни ривожлантириш давлатнинг саноат сиёсати билан мувофиқ тарзда олиб 
борилиши керак, уни амалга оширишдан асосий мақсад саноат ишлаб чиқаришини 
ташкил этишда инновациялар соҳасидаги сўнгги янгиликларни қўллаш орқали 
ресурсдан фойдаланишни оптималлаштириш бўлиши лозим. Шу нуқтаи-назардан 
тармоқлар салоҳиятини аниқлаш ва уни ривожлантириш мамлакат ва унинг 
ҳудудларида саноат сиёсатини самарали амалга оширишнинг асоси бўлиб хизмат 
қилади”-деб таъкидлайди [8]. 

К.М. Микснинг фикрича ҳудудий салоҳият ҳудудда мавжуд ресурслардан 
самарали фойдаланиш натижасида жамиятнинг турли эҳтиёжларини қондиришни 
ифодалайди. Ҳар бир ресурс туридан фойдаланиш самарадорлиги ишлаб чиқариш 
жараёнининг хусусиятларидан келиб чиқиб аниқланади [9]. 

Озиқ-овқат саноатининг ривожланиши ва  ўзига хос хусусиятлари  тўғрисида ҳам 
кўплаб олимлар ўзларининг фикрларини билдирганлар. 

Жумладан, иқтисодчи олим А.Ортиқов “Озиқ-овқат саноати бир-бирига 
боғланган ўнлаб тур тармоқларни ўз ичига олади. Уларнинг кўпчилиги қишлоқ 
хўжалиги хом ашёсини қайта ишлашга асосланган. Бинобарин, озиқ-овқат саноатида 
ишлаб чиқариладиган маҳсулот сифати,  иш унумдорлиги ва умуман тармоқнинг 
асосий техник-иқтисодий кўрсаткичлари бевосита хом ашё етказиб берувчи ушбу соҳа 
ходимларининг ишига боғлиқдир” [10] – деб эътироф этади.  

Н.Зиявитдинова “Озиқ-овқат саноати – бутун саноатнинг бир қисми ҳисобланиб, 

унинг таркибига бир неча тармоқлар киради. Булар: гўшт-сут, ёғ-мой, ун-ёрма, мева-
сабзавот, консерва, вино ишлаб чиқариш ва бошқалар. Буларнинг барчаси асосан 
ягона мақсадли белгига эга бўлган умумий хусусияти бўйича бирлаштирилади, яъни  бу 
хусусият шундан иборатки, мазкур тармоқларнинг барчаси пировард натижада озиқ-
овқат маҳсулотларини ишлаб чиқаради” [11] – деган фикрларни билдирган. 

М.Турсунходжаевнинг фикрига кўра: “Озиқ-овқат саноатининг ўзига хос 
хусусиятлари мавжуд, ушбу хусусиятларни инобатга олган ҳолда миллий 
иқтисодиётнинг таркибий қисмларидан бири сифатида ҳаракат қилиши унга ҳозирда 
ўта долзарб бўлган кўпгина вазифаларни ҳал этиш имконини беради. Озиқ-овқат 
саноати миллий иқтисодиётнинг анъанавий қисми, бугунги кунда иқтисодий ўсишда 
катта заҳираларга эга бўлган саноат турларидан бири, у инновацион маҳсулотларни 
ишлаб чиқариш ва чет элларга экспорт қилиш мумкин бўлган маҳсулотлар ишлаб 
чиқарувчи, мамлакатимиз экспорт салоҳиятининг  муҳим қисмини ташкил этувчи 
тармоқ ҳисобланади” [12].   

Тадқиқот методологияси 
Ҳозирги шароитда иқтисодий ўсишини таъминлаш учун  ҳудудлардаги озиқ-

овқат саноати корхоналарининг интеллектуал, рақамли, инновацион ва тадбиркорлик 
салоҳиятларини баҳолаш методикаси ишлаб чиқиш муҳим ҳисобланади. Чунки 
кейинги йилларда озиқ-овқат саноати корхоналарида самарадорликни ошириш ва 
рақобатбардошликни таъминлашда айнан  тадбиркорлик, фан, таълим, инновациялар 
ва  ахборот коммуникация тизимлари муҳим аҳамият касб этмоқда. Замонавий 
иқтисодиёт инновацион технологияларни кенг жорий этиш билан тавсифланар экан, 
озиқ-овқат саноати корхоналарида  ишлаб чиқаришни  такомиллаштириш билан 
боғлиқ бўлган технологик модернизациялаш жараёнлари иқтисодий ўсишни 
таъминлашнинг асосий омилига айланмоқда. Озиқ-овқат саноатининг инновацион 
салоҳиятини баҳолашда  қуйидаги кўрсаткичлардан фойдаланиш мақсадга мувофиқ 
деб ҳисоблаймиз:  

- инновациялар жорий қилган озиқ-овқат саноати корхоналари сони; 
- озиқ-овқат саноатида жорий қилинган инновациялар сони; 
-  инновацион маҳсулотлар ҳажмининг ЯИМ (ЯҲМ)даги улуши. 
Юқоридаги кўрсаткичлардан таркиб топган салоҳият иқтисодий ўсишни 

таъминлашнинг  “тор жойлари”  ва “ўсиш нуқталари” ни аниқлаш имкониятини беради 
[13].  

Масалан, бу Бухоро вилоятидаги озиқ-овқат саноати корхоналари мисолида 
таҳлил қилинганда, асосан вилоятнинг мазкур кўрсаткичлари  бошқа вилоятлардаги 
кўрсаткичлар ва умумреспублика даражасидаги ўртача кўрсаткичлар билан 
таққосланди. Таққослашда вилоят иқтисодиёти ривожланишининг турли омиллари 

қатнашганлиги сабабли битта мезонни қўллашнинг имкони бўлмайди. Шунинг учун 
таққослашни амалга оширишда Парето методидан [14] фойдаланилади, яъни: 

- агар  Ai  ҳудуд Aj  ҳудуддан  ҳеч бўлмаганда битта мезон бўйича  устун бўлиб, 
қолган мезонлар бўйича ундан  қолишмаса, унда Ai  ҳудуд  кўрилаётган жиҳат бўйича 
Aj  ҳудудга нисбатан  ривожланган деб  қаралади; 

- агар  Ai  ва Aj ҳудудларнинг ўрганилаётган меъзонлар бўйича кўрсаткичлари 
бир хил  бўлса,  иккала ҳудуднинг  ривожланиш даражаси тенг деб  қаралади; 

- агар  Ai  ҳудуд Aj  ҳудудидан  баъзи мезонлар  бўйича  устун бўлиб, қолган 

мезонлар бўйича ундан орқада бўлса, таққослама таҳлил доирасида  Ai  ва Aj 
ҳудудларнинг бирортаси ҳам  ривожланган деб ҳисобланмайди. 

Ушбу усулдан фойдаланиб, Бухоро вилоятида мавжуд салоҳият асосида 
иқтисодий ўсишни таъминлаш имкониятлари баҳоланди. Бунда вилоятдаги 
кўрсаткичлар мос равишда республика кўрсаткичларининг ўртача даражаси билан 
таққосланди ва  баҳолаш шкаласи  қуйидагича аниқланди:  

1-даража.  Аутсайдерлик - ҳудуднинг кўрсаткичи энг паст  даражада;  
2-даража. Ҳудуднинг кўрсаткичи республикадаги кўрсаткичларнинг ўртача 

даражасидан  паст;  
3-даража. Ҳудуднинг кўрсаткичи республикадаги кўрсаткичларнинг ўртача 

даражасига тенг;  
4-даража. Ҳудуднинг кўрсаткичи республикадаги кўрсаткичларнинг ўртача 

даражасидан  юқори;  
5-даража. Лидерлик - ҳудуднинг кўрсаткичи энг юқори даражада. 
Ҳар бир мезон бўйича умумий баҳо алоҳида кўрсаткичларнинг ўртача 

арифметик миқдорини аниқлаш орқали  топилади. 
Таҳлил ва натижалар 
Мамлакатимизда ишлаб чиқарадиган саноат таркибида 2018 йил якунларига 

кўра, озиқ-овқат маҳсулотлари ишлаб чиқаришнинг улуши 13,3 % ни, унинг физик ҳажм 
индекси 98,5 % ни ташкил этди.  2019 йилда озиқ-овқат маҳсулотлари ишлаб 
чиқаришнинг улуши ишлаб чиқарадиган саноат таркибида 13,9 % ни, унинг физик ҳажм 
индекси 110,9 % ни ташкил этган бўлса, 2020 йилда озиқ-овқат маҳсулотлари ишлаб 
чиқаришнинг улуши 13,9 % ни ташкил этди, 2019 йилга  нисбатан физик ҳажм индекси  
8,7 % га ошди ва ишлаб чиқариш ҳажми 42 388,2 млрд. сўмни ташкил этди. Ишлаб 
чиқарадиган саноат таркибида 2019 йилда ичимлик маҳсулотлари ишлаб чиқаришнинг 
улуши 2,5 % ни, унинг физик ҳажм индекси 112,7 % ни ташкил этган бўлса, 2020 йилда 
ичимлик маҳсулотлари ишлаб чиқаришнинг улуши 2,4 % ни ташкил этди, 2019 йилга 
нисбатан физик ҳажм индекси 3,9 % га ошди ва ишлаб чиқариш ҳажми   7 308,7 млрд. 
сўмни ташкил этди. Ҳудудлар кесимида озиқ-овқат маҳсулотлари ишлаб чиқариш 
бўйича юқори улушлар Тошкент шаҳри (21,4 %), Тошкент (16,4 %), Самарқанд (9,3 %), 
Қашқадарё (6,5) % ҳамда Фарғона (6,4 %) вилоятларида қайд этилди.  Шунингдек, озиқ-
овқат маҳсулотлари ишлаб чиқариш бўйича энг кам улушлар Жиззах (1,9 %), 
Сурхондарё (2,4 %), Сирдарё (2,9 %) ва Хоразм (3,5 %) вилоятларида қайд этилди.  

Жумладан, Бухоро вилоятида “Фаол инвестициялар ва ижтимоий ривожланиш” 
йилида хорижий инвестицияларни жалб қилишга қаратилган қатор чора-тадбирлар 
натижасида кунгабоқар ёғи ишлаб чиқаришни ташкил этиш дастури доирасида “Aziya 
Oil Integral” МЧЖ томонидан 1,85 млн. доллар хорижий инвестициялар 

ўзлаштирилиши, Бухоро вилояти озиқ-овқат саноати физик ҳажм индекси 6,6 % га 
ўсишига ва республика озиқ-овқат саноати физик ҳажм  индекси 7,9 % га ўсишига ўз 
таъсирини кўрсатди [15].  

 Юқоридаги услубиёт асосида  Бухоро вилоятининг мавжуд иқтисодий 
салоҳияти инновацион салоҳият мисолида ўрганилиб, иқтисодий ўсишни таъминлаш 
имкониятлари баҳоланди (1-жадвал).  

1–жадвал 

Бухоро вилоятининг инновацион салоҳиятини ифодаловчи кўрсаткичлар[15]  
Кўрсаткичлар 2019 йил Баҳо 

Инновациялар жорий қилган корхона 
ва ташкилотларнинг жами фаол  
корхона ва ташкилотлардаги  улуши, % 

Республикадаги ўртача даража 0,49 
2 

Бухоро вилояти бўйича 0,21 

Жорий қилинган инновациялар сони Республикадаги ўртача даража 335 
2 

Бухоро вилояти бўйича 175 

Инновацион маҳсулотлар ҳажмининг 
ЯИМ(ЯҲМ) даги улуши,% 

Республикадаги ўртача даража 5,2 
1 

Бухоро вилояти бўйича 0,91 

Кичик бизнес субьектларининг 
инновацион товар ва хизматлари 
ҳажми, млрд сўм 

Республикадаги ўртача даража 603,9 
1 

Бухоро вилояти бўйича 230,9 

Кичик бизнес субьектларининг 
технологик инновацияларга 
харажатлари, млрд сўм 

Республикадаги ўртача даража 128 
1 

Бухоро вилояти бўйича 44,6 

 
Ўтказилган таҳлиллардан кўриниб турибдики, Бухоро вилоятида инновацион 

салоҳиятни ифодаловчи кўрсаткичлар Республика  кўрсаткичларининг ўртача 
даражасидан анча паст бўлди, жумладан, инновацияларни жорий қилган корхона ва 
ташкилотларнинг жами фаол  корхона ва ташкилотлардаги  улуши 2 марта, жорий 
қилинган инновациялар сони  1,9 марта ҳамда инновацион маҳсулотлар ҳажмининг 
ЯҲМ(ЯИМ) даги улуши 5,7 марта паст бўлган. Шунингдек, кичик бизнес 
субьектларининг инновацион товар ва хизматлари ҳажми ҳамда технологик 
инновацияларга қилинган харажатлар республика кўрсаткичларидан 3 мартага паст 
бўлди. 

Бухоро вилоятидаги озиқ-овқат саноати корхоналарининг асосий 
муаммоларидан бири минтақадаги мавжуд ишлаб чиқариш қувватларини тўлиқ 
ишлата олмаслик ҳисобланади. Бунинг натижасида корхоналарда ишлаб чиқариш 
салоҳиятидан фойдаланиш даражаси паст бўлмоқда ва корхоналар ўзининг олдига 
қўйилган вазифаларни  тўлиқ бажара олмаяпти. Бу  эса вилоятда мавжуд иқтисодий 
салоҳиятдан самарали фойдаланган ҳолда озиқ-овқат саноати корхоналарининг 
самарадорлигини ошириш бўйича таклиф ва тавсиялар ишлаб чиқишни талаб этади.  

Хулоса ва таклифлар 
Бухоро вилоятидаги озиқ-овқат саноати корхоналарининг иқтисодий 

салоҳиятини ошириш, мавжуд салоҳиятдан самарали фойдаланиш учун қуйидаги  
тадбирларни амалга ошириш лозим: 

- вилоятдаги озиқ-овқат саноати корхоналарида мавжуд ишлаб чиқариш 
технологияларини модернизациялаш тадбирларини амалга ошириш; 

- мавжуд хомашё ресурсларини замонавий технологиялар асосида ишлаб 
чиқаришга оқилона жалб этишни таъминлаш; 

- озиқ-овқат саноатини ривожлантиришнинг “драйверлари” сифатида 
инвестицион лойиҳаларга кенг эътибор қаратиш; 

- хомашё захираларини замонавий технологиялар асосида тайёрлаш тизимини 
жорий этиш;  

- озиқ-овқат саноати корхоналарининг экспорт салоҳиятини янада кенгайтириш;  
- вилоятдаги озиқ-овқат саноати корхоналарига рақамли технологиялар кенг 

жорий этилиш; 

- озиқ-овқат саноати корхоналари фаолиятига инновацион салоҳият, стратегик 
салоҳият, маркетинг салоҳияти каби тушунчаларни жорий этиш;  

- озиқ -овқат саноатининг самарали ривожланишини таъминлашда тармоқ 
билан узвий боғлиқ бўлган соҳаларни мутаносиб ривожланишини амалга ошириш;   

- тармоқда диверсификациялаш тадбирларини амалга ошириш орқали озиқ-
овқат маҳсулотлари ишлаб чиқаришнинг ассортиментини кенгайтириш;  

- озиқ-овқат саноати корхоналарининг фаолиятини “Индустрия-0.4” 
йўналишлари асосида  жадал ривожлантириш ва бошқалар.  

